
Dawn huma l-konklużjonijiet tad-dibattiti li saru matul il-laqgħa annwali tal-Presidenti u s-Segretarji Ġenerali tal-Kunsilli Ekonomiċi u Soċjali tal-UE u tal-Kumitat Ekonomiku u Soċjali Ewropew, mingħajr preġudizzju għad-dibattiti li għaddejjin f’xi wħud mill-Istati Membri.

L-impatt ekonomiku u soċjali tat-tranżizzjoni doppja

Il-pandemija tal-COVID-19 u l-kriżi ekonomika sussegwenti li heżżew l-Unjoni Ewropea (UE), kif ukoll l-aggressjoni mhux provokata kontra l-Ukrajna mill-Federazzjoni Russa enfasizzaw il-potenzjal u l-effettività tal-UE fi żminijiet ta’ ħtieġa urġenti. Il-bidliet estensivi lejn mudell newtrali għall-klima u diġitalizzat li l-ekonomija u s-soċjetà tal-UE qed jiffaċċjaw huma kapaċi jiskattaw eżiti pożittivi bħall-ħolqien tal-impjiegi (attivitajiet ta’ tiswija, sorsi ta’ enerġija rinnovabbli u ICT). Fl-istess ħin, din it-tranżizzjoni doppja tista’ twassal għal telf ta’ impjiegi f’xi setturi, bħall-produzzjoni tal-enerġija mill-fjuwils fossili u l-estrazzjoni tagħhom, li jeħtieġu sforzi konsiderevoli ta’ aġġustament għas-soċjetà. 

Rakkomandazzjonijiet: hija meħtieġa riflessjoni konġunta biex jiġi ddeterminat il-kamp ta’ applikazzjoni tal-azzjoni biex jiġi indirizzat it-tibdil fil-klima u biex tiġi żgurata tranżizzjoni diġitali ġusta b’impatt pożittiv fuq is-suq tax-xogħol. Jeħtieġ li jiġi definit ir-rwol tal-UE bħala attur ġeopolitiku u li jiġu pprovduti l-mezzi biex tissaħħaħ l-awtonomija strateġika miftuħa tal-UE. Sabiex tingħata kredibbiltà lill-impenn li ħadd ma jitħalla jibqa’ lura, għandhom jiġu applikati miżuri ta’ mitigazzjoni. Il-KESE ħeġġeġ lill-Istati Membri jistabbilixxu kummissjonijiet tripartitiċi għal Tranżizzjoni Ġusta biex jimplimentaw pjani nazzjonali u reġjonali għal tranżizzjoni ġusta. L-indirizzar ta’ dawn il-kwistjonijiet b’mod ikkoordinat huwa essenzjali biex jintlaħaq l-għan tan-newtralità klimatika sal-2050 stabbilit fil-Patt Ekoloġiku Ewropew u fil-pakkett “Lesti għall-mira ta’ 55 %”, biex tiġi implimentata l-Istrateġija Diġitali, kif ukoll biex tinkiseb l-Aġenda 2030 tan-NU għall-Iżvilupp Sostenibbli.

Stqarrija – It-tranżizzjoni ekoloġika: huwa kruċjali li tittieħed azzjoni integrata fir-rigward tas-sigurtà alimentari, il-bijodiversità u l-klima billi jiġu promossi sistemi tal-ikel aktar sostenibbli li jistgħu jippreservaw is-sigurtà alimentari fi żminijiet ta’ kriżi. It-tibdil fil-klima huwa wieħed mill-ixpruni diretti tad-deterjorament tan-natura li se jwassal biex 35 % tal-art tal-UE tkun soġġetta għal stress idriku qawwi sal-2070, li mbagħad iwassal għal tnaqqis fil-kwantità u fil-kwalità tal-ilma tax-xorb. Fid-dawl ta’ din ir-realtà, huwa kruċjali li tittieħed azzjoni rapida biex tinkiseb ekonomija tal-benesseri għan-nies u għall-pjaneta, inkluż l-indirizzar tal-faqar tal-ilma. 

Rakkomandazzjonijiet: huwa importanti ħafna li tiġi ppreservata l-bijodiversità bħala garanti tal-kwalità tal-ħajja għan-nies, tal-prosperità ekonomika u tas-sostenibbiltà ambjentali. B’mod partikolari, l-allinjament tal-aġenda klimatika u dik agroalimentari jirrikjedi approċċ ta’ politika aktar olistiku u integrat. Dan huwa meħtieġ ukoll għall-implimentazzjoni tal-Għanijiet ta’ Żvilupp Sostenibbli tan-NU. Is-settur agroalimentari għandu jkun involut u appoġġjat b’mod attiv fil-ġlieda kontra t-tisħin globali sabiex jikkontribwixxi għat-tranżizzjoni usa’ lejn sistemi tal-ikel sostenibbli u, fl-istess ħin, tiġi żgurata l-profittabbiltà fit-tul tiegħu. 

Stqarrija – Il-kisba ta’ awtonomija strateġika miftuħa akbar: l-ekoloġizzazzjoni tal-enerġija u l-iżvilupp ta’ sorsi rinnovabbli jistgħu jżidu l-awtonomija strateġika miftuħa tal-Ewropa. L-ambizzjoni tal-UE li ssir newtrali għall-klima u li tlesti t-tranżizzjoni doppja tiddependi minn aċċess sigur għal firxa wiesgħa ta’ materja prima li hija meħtieġa għall-produzzjoni ta’ teknoloġiji ewlenin. 

Rakkomandazzjonijiet: huwa kruċjali li jkomplu jiġu żviluppati grilji għat-trażmissjoni tal-elettriku biex jippermettu l-użu sħiħ ta’ sorsi ta’ enerġija rinnovabbli, peress li dawn iżidu l-flessibbiltà tas-sistema u jgħinu biex tiġi żgurata s-sigurtà tal-provvista u biex jiġu pprovduti prezzijiet affordabbli għall-konsumaturi u l-kumpaniji. Sabiex jiġu evitati dipendenzi teknoloġiċi kbar ġodda minn fornituri li ma jikkondividux il-valuri tal-UE u fl-ispirtu tal-Istrateġija Industrijali u l-Pjan ta’ Azzjoni ġodda tal-UE tal-2020, għandhom jissoktaw l-isforzi għad-diversifikazzjoni tal-provvista, ir-riċiklaġġ u l-għoti ta’ spinta lill-kapaċitajiet tal-UE fl-enerġija rinnovabbli, inklużi l-idroġenu u l-ħżin tal-enerġija. Is-sigurtà tal-provvista għandha tiġi żgurata għall-konsumaturi u n-negozji bi spiża kemm jista’ jkun affordabbli. Fir-rigward tal-Proposta tal-Kummissjoni Ewropea għal Direttiva fir-rigward tal-għoti tas-setgħa lill-konsumaturi għat-tranżizzjoni ekoloġika, il-KESE jappoġġja l-possibbiltà ta’ tiswija tal-oġġetti, permezz ta’ tikkettar komuni li juri d-durabbiltà tagħhom, u jenfasizza l-importanza tat-taħriġ u t-titjib tal-ħiliet ta’ min isewwi. Sabiex id-dritt għat-tiswija jsir realtà, il-Kumitat jissuġġerixxi li l-konsumaturi u s-soċjetà ċivili jingħataw vuċi fil-proġetti tal-Erasmus+  ibbażati fuq l-alleanzi li qed jitwettqu f’dan il-qasam. Jirrakkomanda wkoll li tiġi inkluża taqsima dwar il-kapital uman u l-ħiliet speċifiċi fil-Qafas ta’ Monitoraġġ għall-Ekonomija Ċirkolari li qed jiġi żviluppat bħalissa mill-Eurostat. Fl-aħħar nett, il-KESE jappella għal informazzjoni aħjar għall-konsumaturi u protezzjoni kontra reklami qarrieqa. 
Rakkomandazzjonijiet orizzontali: huwa u jivvaluta d-dimensjoni soċjali tat-tranżizzjoni ekoloġika, il-KESE jappoġġja l-promozzjoni ta’ djalogu soċjali sinifikanti, kif ukoll tas-soċjetà ċivili, fil-livelli kollha u, b’mod partikolari, fuq il-post tax-xogħol, u jqis li dan għandu jissaħħaħ b’inċentivi u finanzjament għat-tisħiħ tal-kapaċitajiet. L-UE trid tkompli wkoll tippromovi n-negozjar kollettiv u d-djalogu soċjali mal-kumpaniji biex isawru postijiet tax-xogħol sostenibbli u impjiegi ekoloġiċi u kompetittivi. Il-KESE jenfasizza l-importanza li n-negozji jiġu mħeġġa jirristrutturaw u l-impjegati jtejbu l-ħiliet u jitħarrġu mill-ġdid sabiex ikunu jistgħu jadattaw aħjar għat-tranżizzjoni u jiżguraw impjieg ta’ kwalità għolja. Barra minn hekk, għandhom isiru sforzi biex jiġi evitat il-faqar enerġetiku u tal-mobbiltà. Fil-qafas tal-Fond Soċjali għall-Klima propost mill-UE fl-2021, il-KESE jappoġġja l-introduzzjoni ta’ intestatura speċifika fil-baġit tal-UE ddedikata għall-impatt soċjali tat-tranżizzjoni ekoloġika. Il-Kumitat jippromovi wkoll it-trasport pubbliku bħala s-sinsla ta’ mobbiltà sostenibbli u affordabbli. 

It-tranżizzjoni ekoloġika trid titwettaq fil-qafas tal-Pilastru Ewropew tad-Drittijiet Soċjali, u għandha tqis manifestazzjonijiet oħra ta’ faqar u esklużjoni soċjali, bħan-nuqqas ta’ akkomodazzjoni, u għandha tindirizza l-kriżi tal-enerġija li jiffaċċjaw l-aktar unitajiet domestiċi vulnerabbli, anke billi tipproteġi l-kapaċità tal-akkwist tagħhom – peress li l-prodotti ekoloġiċi, bħall-karozzi elettriċi, għandhom it-tendenza li jkunu aktar għaljin. Din it-tranżizzjoni fl-aħħar mill-aħħar se teħtieġ l-iżvilupp ta’ ambjent ta’ fiduċja u bidla kulturali assoċjata, pereżempju fl-oqsma tar-riċiklaġġ u l-użu ta’ trasport li jirrispetta l-ambjent. Se jkun meħtieġ ukoll li jiġu kkunsidrati l-isfidi potenzjali fit-tranżizzjoni tas-setturi intensivi fil-karbonju. Pereżempju, nistgħu nagħmlu l-aħjar użu mill-esperjenza tal-hekk imsejħa “green houses” (djar effiċjenti fl-użu tal-enerġija) manifatturati fl-Ewropa li qed iwittu t-triq għad-dekarbonizzazzjoni u t-tkabbir f’din l-industrija. Se jkunu meħtieġa wkoll modi ġodda ta’ produzzjoni u konsum. 
     
Stqarrija – It-tranżizzjoni diġitali: din tirrikjedi li l-investiment fis-settur diġitali jiġi dirett b’mod sinifikanti lejn l-awtonomija strateġika miftuħa, inkluż permezz ta’ investiment fit-teknoloġiji diġitali, l-edukazzjoni u t-taħriġ vokazzjonali u l-infrastruttura. Ir-riċerka tal-UE fuq skala kbira fil-qasam tat-teknoloġiji diġitali u l-isforzi mġedda għal sħubijiet pubbliċi-privati għandhom jiġu appoġġjati.  

Rakkomandazzjonijiet: l-UE trid tnaqqas id-dipendenza tagħha minn ġganti tat-teknoloġija mhux tal-UE billi tirdoppja l-isforzi tagħha biex tiżviluppa ekonomija diġitali sigura, inklużiva u bbażata fuq il-valuri li kapaċi tikkompeti ma’ ġganti tat-teknoloġija mhux tal-UE u tagħmel enfasi fuq il-konnettività affidabbli, is-sigurtà tad-data u l-intelliġenza artifiċjali (IA). Sabiex jiġu ggarantiti drittijiet diġitali effettivi għaċ-ċittadini tal-UE, irridu ntejbu l-livell taċ-ċibersigurtà kemm fis-servizzi pubbliċi kif ukoll fis-settur privat, u neliminaw id-differenzi fir-rekwiżiti u l-implimentazzjoni bejn l-Istati Membri. Biex tiżviluppa proġetti diġitali multinazzjonali, l-UE trid tiżgura parteċipazzjoni wiesgħa mill-Istati Membri u, kemm jista’ jkun, minn atturi ekonomiċi u soċjali. Dan l-ispirtu ta’ kooperazzjoni għandu jgħin biex jissaħħaħ is-suq uniku diġitali u, fl-aħħar mill-aħħar, tissaħħaħ l-UE nnifisha. 

Stqarrija – It-tranżizzjoni doppja ekoloġika u diġitali għandha impatt fuq is-swieq tax-xogħol tal-UE li jinsabu f’salib it-toroq tal-isfidi ekonomiċi u soċjali. Id-diġitalizzazzjoni tista’ tgħin biex jiġi indirizzat in-nuqqas ta’ ħaddiema, iżda hemm bżonn ta’ riflessjoni profonda bejn is-setturi u l-Istati Membri dwar il-mod speċifiku kif it-tranżizzjoni diġitali taffettwa s-suq tax-xogħol. 

Rakkomandazzjonijiet: fir-rigward tal-innovazzjoni fl-ekonomija diġitali, il-KESE jappoġġja d-djalogu soċjali u, b’mod partikolari, in-negozjar kollettiv bħala għodod ewlenin għall-introduzzjoni ta’ teknoloġiji ġodda. Dawn jgħinu fit-tiswir tal-ambjent tan-negozju, jippermettu bidliet fil-ħajja tax-xogħol billi jipprovdu informazzjoni lill-ħaddiema, jippermettu l-antiċipazzjoni tal-problemi, jippromovu l-parteċipazzjoni tal-ħaddiema, u jibnu fiduċja reċiproka bejn l-imsieħba soċjali. Il-partijiet ikkonċernati, l-impjegaturi u l-impjegati għandhom jirriflettu dwar l-organizzazzjoni l-ġdida tax-xogħol, l-importanza akbar tad-data (u kif din taffettwa lill-kumpaniji u lill-impjegati u r-relazzjoni bejniethom) u l-aspetti tad-diġitalizzazzjoni tax-xogħol ibridu, bħas-sorveljanza u l-privatezza. Il-prinċipji, l-impenji u l-obbligi relatati mal-informazzjoni u l-konsultazzjoni tal-ħaddiema għandhom jissaħħu, b’mod partikolari meta jintużaw teknoloġiji ġodda, inklużi l-IA u r-robotika. Dan huwa wkoll iż-żmien opportun biex tiġi żviluppata l-habeas data jew l-hekk imsejjaħ dritt li wieħed ikun minsi. Peress li l-għadd tal-kumpaniji tal-pjattaformi diġitali qed jiżdied, il-kwistjoni tad-drittijiet tal-ħaddiema tal-pjattaformi jistħoqqilha tiġi analizzata b’mod serju. Il-KESE jenfasizza l-impatt sinifikanti tal-ġestjoni algoritmika, li tassenja x-xogħol u tevalwa l-ħaddiema kif ukoll il-qligħ u l-kundizzjonijiet tax-xogħol tagħhom. Id-drittijiet ta’ konsultazzjoni u ta’ negozjar kollettiv u l-istandards soċjali għandhom jiġu estiżi għall-ħaddiema kollha tal-pjattaformi. Sabiex tiġi żgurata tranżizzjoni ġusta, jeħtieġ li jiġi pprovdut taħriġ adegwat lill-ħaddiema kollha u li jittejbu l-ħiliet diġitali, speċjalment fost l-ifqar persuni u l-ġenerazzjoni akbar fl-età. It-taħriġ kontinwu fuq skala kbira jrid ikun għan tal-UE. Il-mikrokredenzjali għall-impjegabbiltà jistgħu jkunu possibbiltà ġdida li għandha tiġi esplorata f’dan ir-rigward. Fir-rigward tal-introduzzjoni tan-networks diġitali, huwa importanti wkoll li tiġi mmonitorjata l-kwalità tal-kopertura diġitali biex jiġu evitati sitwazzjonijiet ta’ esklużjoni diġitali. 

Rakkomandazzjonijiet ġenerali: fix-xenarju attwali ta’ inflazzjoni għolja, tnaqqis fil-kapaċità tal-akkwist u nuqqas ta’ akkomodazzjoni, trid titwettaq tranżizzjoni doppja ġusta b’tali mod li r-riskju tal-faqar fl-UE (22 % fl-2022) jonqos, u mhux jiżdied. L-integrità tas-Suq Intern trid tiġi ppreservata u msaħħa, peress li hija waħda mill-akbar kisbiet tal-UE. Biex insaħħu l-pilastru soċjali tal-governanza ekonomika, irridu nħabirku biex ikollna sett tal-aħjar prattiki li għandhom jiġu segwiti u strumenti li jappoġġjaw is-suq tax-xogħol, bħall-Istrument SURE tal-UE. Ir-riformi tal-governanza ekonomika u fiskali għandhom inaqqsu l-kumplessità tal-qafas ta’ governanza ekonomika u fiskali, jiffukaw fuq il-perjodu medju u fuq iċ-ċirkostanzi speċifiċi għall-pajjiż, jirrikonċiljaw aħjar it-tkabbir, l-investiment, ir-riformi strutturali u s-sostenibbiltà, u jinvolvu aktar mill-qrib lill-Parlament Ewropew, lill-parlamenti nazzjonali u lill-organizzazzjonijiet tas-soċjetà ċivili. Fl-aħħar nett, sabiex tintlaħaq il-konverġenza soċjali, jistgħu jiġu stabbiliti mekkaniżmi għall-monitoraġġ tal-miri u l-indikaturi soċjali f’kull Stat Membru.

Kif tista’ tissaħħaħ id-demokrazija parteċipattiva fil-proċess tat-teħid ta’ deċiżjonijiet?

F’dawn l-aħħar ftit snin, il-ħajja demokratika ffaċċjat diversi sfidi. Il-kriżijiet suċċessivi li l-UE kellha tiffaċċja servew ukoll ta’ twissija fir-rigward tal-valuri u l-ideali tagħha. Għal ċerti Ewropej dawn il-valuri mhumiex riflessi fil-politiki li qed jiġu żviluppati u implimentati. Għalkemm għad hemm livell għoli ta’ sodisfazzjon ġenerali bid-demokrazija fl-Ewropa, dan is-sentiment mhuwiex kondiviż b’mod ugwali, b’varjazzjonijiet kbar minn Stat Membru għal ieħor. F’ċerti nħawi, dan jista’ jwassal għal ċerta apatija fir-rigward tal-politika b’mod ġenerali, tnaqqis fil-parteċipazzjoni tal-votanti u, l-aktar inkwetanti, sfiduċja ferm akbar fil-konfront tal-politiċi, l-Istat u d-demokrazija. Ta’ min jinnota li, skont l-Ewrobarometru, kważi żewġ terzi (64 %) tal-Ewropej mistħarrġa huma sodisfatti bil-ħidma tal-UE fir-rigward tal-protezzjoni tad-demokrazija u r-rispett għall-istat tad-dritt.

Rakkomandazzjonijiet: trid tittieħed azzjoni biex l-Ewropej jitqarrbu lejn il-livell politiku. Id-demokrazija tista’ titrawwem bis-saħħa ta’ forom ġodda ta’ parteċipazzjoni demokratika, pereżempju permezz tal-Kunsilli Ekonomiċi u Soċjali li huma stabbiliti sew u li jistgħu jiksbu rwoli ġodda, jew permezz ta’ panels taċ-ċittadini. Dawn jistgħu jikkontrobwixxu wkoll għat-twettiq tar-rakkomandazzjonijiet tal-Konferenza dwar il-Futur tal-Ewropa, jiġifieri t-tisħiħ tal-istrutturi għad-demokrazija parteċipattiva u l-appoġġ finanzjarju u organizzattiv għas-soċjetà ċivili. Il-KESE jenfasizza li d-demokrazija hija intrinsikament marbuta mal-kunċetti tal-ugwaljanza, il-ġustizzja u r-rispett għad-drittijiet tal-bniedem li huma stipulati fl-Artikolu 2 tat-Trattat dwar l-Unjoni Ewropea, u jappella għal soċjetà ċivili b’saħħitha, indipendenti u diversa biex tiżgura ċittadinanza attiva u tissalvagwardja l-valuri tagħna u l-integrità tal-ħajja demokratika.    

Stqarrija – Il-potenzjal tad-demokrazija parteċipattiva: aktar minn nofs ir-rispondenti ta’ konsultazzjoni li saret fl-2022 dwar l-applikazzjoni tal-Karta tad-Drittijiet Fundamentali tal-UE huma tal-fehma li, minkejja l-fatt li hija rikonoxxuta bħala prinċipju kostituzzjonali tal-UE (l-Artikolu 11 tat-TUE), id-demokrazija parteċipattiva għandha tkompli tiġi żviluppata. F’ċerti pajjiżi, dawk li jieħdu d-deċiżjonijiet spiss jipperċepixxu d-demokrazija parteċipattiva bħala theddida, u l-organizzazzjonijiet pubbliċi u tas-soċjetà ċivili rari ħafna jitqiesu bħala koproprjetarji jew partijiet ikkonċernati fit-teħid ta’ deċiżjonijiet b’suċċess. 

Rakkomandazzjonijiet: sabiex jikkontribwixxu għat-tfassil tal-politika b’mod inklużiv, il-kunsilli ekonomiċi u soċjali nazzjonali għandhom ikunu lesti li jwessgħu l-approċċ tagħhom, jintegraw fehmiet mhux tradizzjonalment riflessi fil-pożizzjonijiet tagħhom u jivvalutaw liema partijiet ikkonċernati ġodda jsaħħu r-rwol tagħhom bħala kunsilli konsultattivi indipendenti. Gruppi soċjali differenti, bħaż-żgħażagħ, in-nisa u l-persuni vulnerabbli, għandhom jintlaħqu b’mod li jappella għall-ħiliet speċifiċi tagħhom, pereżempju permezz ta’ konsultazzjonijiet pubbliċi, inkluż online. Saru esperimenti interessanti fl-UE biex tiġi implimentata d-demokrazija parteċipattiva, bħall-konvenzjonijiet taċ-ċittadini dwar il-klima u t-tmiem tal-ħajja organizzati mill-Kunsill Ekonomiku, Soċjali u Ambjentali Franċiż u l-inizjattiva reċenti tat-trade unions għal liġi proposta dwar il-parteċipazzjoni tal-ħaddiema għas-setturi pubbliċi u privati fl-Italja. Jekk nibnu fuq dawn l-esperjenzi u nikkonsolidawhom nissensibilizzaw liċ-ċittadini dwar kif jistgħu jintlaħqu diversi objettivi b’dan il-mod: reżiljenza aktar b’saħħitha fil-kriżijiet, koeżjoni soċjali, kompetittività mtejba għall-kumpaniji, ħaddiema aktar motivati u kundizzjonijiet tax-xogħol aħjar. 

Sabiex tiġi żgurata implimentazzjoni effettiva tal-Artikolu 11 tat-TUE, il-KESE jappella għal strateġija tal-UE għas-soċjetà ċivili u statut Ewropew tal-assoċjazzjonijiet li jippermettu djalogu ċivili strutturat fl-istituzzjonijiet kollha tal-UE. Sabiex l-organizzazzjonijiet tas-soċjetà ċivili, il-“gwardjani tal-ben komuni”, ikunu jistgħu jidentifikaw soluzzjonijiet sostenibbli, jippromovu l-innovazzjoni u jibnu l-fiduċja fi ħdan is-soċjetajiet, huma meħtieġa opportunitajiet ta’ finanzjament aħjar u aktar aċċessibbli. Fil-livell tal-UE, ġie propost ukoll ftehim interistituzzjonali dwar id-djalogu ċivili, u l-Kummissjoni Ewropea għandha tingħata l-kompitu li tidentifika l-persuni ta’ kuntatt responsabbli għad-djalogu ċivili. Il-Kumitat jirrakkomanda wkoll li jsir investiment fiċ-ċittadinanza attiva u jissaħħaħ l-użu tal-panels transnazzjonali taċ-ċittadini fil-proċess tat-teħid ta’ deċiżjonijiet tal-UE. Biex ir-rwol tas-soċjetà ċivili fil-monitoraġġ tal-implimentazzjoni ta’ politiki ġodda jittieħed bis-serjetà, l-awtoritajiet lokali, nazzjonali u tal-UE għandhom jipprovdu l-appoġġ finanzjarju meħtieġ. Il-KESE ilu jappella għall-ħolqien ta’ forum tas-soċjetà ċivili dwar id-drittijiet fundamentali u l-istat tad-dritt minħabba l-importanza fundamentali tagħhom. Fir-rigward tal-proċess ta’ governanza f’diversi livelli tas-Semestru Ewropew, il-KESE jirrakkomanda li l-involviment tal-imsieħba soċjali u l-organizzazzjonijiet tas-soċjetà ċivili għandu jsir wieħed mill-pilastri tas-Semestru rivedut u li dawn jieħdu sehem mhux biss fil-ħolqien ta’ programmi nazzjonali ta’ riforma iżda wkoll fl-implimentazzjoni tar-rakkomandazzjonijiet speċifiċi għall-pajjiż. Bl-istess mod, il-KESE jenfasizza li ma ġiex ikkonsultat b’mod adegwat fit-tfassil tal-Pjani Nazzjonali għall-Irkupru u r-Reżiljenza, minkejja li dan l-obbligu ġie inkluż fir-Regolament tal-2021 li jistabbilixxi l-Faċilità għall-Irkupru u r-Reżiljenza. Il-Kumitat jenfasizza li l-involviment tas-soċjetà ċivili fil-monitoraġġ tal-implimentazzjoni tal-Pjan Nazzjonali għall-Irkupru u r-Reżiljenza huwa mod b’saħħtu biex jiġu miġġielda l-korruzzjoni u l-ineffiċjenza. Barra minn hekk, jemmen li l-konsultazzjoni tas-soċjetà ċivili jeħtieġ li tkun ibbażata fuq proċeduri legali u pubbliċi trasparenti. L-organizzazzjonijiet tas-soċjetà ċivili għandhom jingħataw biżżejjed żmien biex janalizzaw il-proposti tal-gvern tagħhom u jabbozzaw il-proposti tagħhom stess. Il-Kumitat jenfasizza wkoll l-importanza ta’ ħiliet informali u trasversali bħall-ġestjoni kollettiva, il-ħsieb kritiku, l-edukazzjoni ċivika u l-litteriżmu fil-media bħala s-sinsla tad-demokrazija parteċipattiva u deliberattiva. 

Hekk kif qed noqorbu lejn l-elezzjonijiet tal-Parlament Ewropew tal-2024, il-KESE u l-kunsilli nazzjonali se jkunu involuti mill-qrib sabiex il-pubbliku jiġi infurmat dwar l-importanza tal-elezzjonijiet, tiġi miġġielda d-diżinformazzjoni u jinġabru l-preokkupazzjonijiet u l-aspettattivi taċ-ċittadini għall-aġenda politika l-ġdida tal-UE. Ir-rakkomandazzjonijiet tal-KESE għall-Parlament Ewropew il-ġdid u għall-Kummissjoni Ewropea li jmiss se jkunu bbażati fuq il-kontribut tas-soċjetà ċivili li se jinġabar qabel, matul u wara l-Ġimgħa tas-Soċjetà Ċivili, li se ssir bejn l-4 u s-7 ta’ Marzu 2024 qabel l-elezzjonijiet. Id-difiża tad-demokrazija tibda bil-parteċipazzjoni. 
_____________

